
Inatsisartut Suleriaasianni § 36 naapertorlugu apeqquteqaat aallaavigalugu oqallisissiaq imaattoq 

matumuuna saqqummiuppara: 

 

Qitornavut pitsaasumik inuiaqatigiinni innuttaaqataalernissaasa pingaaruteqarnerat 

pillugu perorsaalernissarput qanoq oqallisiginerulersinnaaneripput pillugu apeqquteqaat 

allaavigalugu oqallinnissamik siunnersuut 

(Inatsisartunut ilaasortaq  Nivi Olsen, Demokraatit) 

 

Tunngavilersuut 

Ataqqinninneq ileqqorissaarnerlu pingaaruteqartunut ilaapput inuiaqatigiit pitsaasut 

najoruminartullu pilersinneqassappata. Pingaaruteqarpoq immitsinnut kusanartumik 

oqaluuttarnissarput. Eqqaamallugu qujasarnissaq arlaata ikiorpatigut.  Eqqaamassagipput 

utaqqissalluta tulleriiaani nikorfaqataagutta. Tusarnaassasugut oqartussaasoq (ilinniartitsoq, 

sungiusaasoq il.il.) oqalutsillugu. Naatsumik oqaatigalugu; ileqqorissaassasugut ataqqinnillutalu. 

 

Uani arlallit aperissajunnarsipput: Inatsisartut tamanna susassaraat? Aap; susassaraat. 

 

Akisussaaffigaarput erseqqissaassutigissallugu, immitsinnut ataqqeqatigiissasugut aamma 

ileqqorissaarluta inuussasugut. Akisussaaffigaarput, kikkut tamarmik - meeqqat inersimasullu - 

paasissammassuk pingaaruteqartoq atuarfimmi ilinniartitsisunut ataqqinninnissaq. Kikkut 

tamarmik paasissagaat, qinngasaarineq eqqunngitsoq, atuarfimmi anitsiartarfimmi imaluunniit 

qarasaasiamiluunniit  inuit naapittarfiini pissagaluarpat. 

 

Suut tamarmik angerlarsimaffimmi aallartittarput. Angerlarsimaffimmi meeqqat 

perorsarneqarnerat pingaarnerusoq pisarpoq. Angerlarsimaffimmi meeqqat ilinniartarpaat 

qujassallutik nerisimagunik, innarnissartik, oqartoqarpat inersimasut qanoq oqalunnersut 

tusarnaassasugut. 

 

Ajoraluartumik nunami maani amerlavallaat, tunngaviusumik perorsarneqarneq ajorput aamma 

taamaattumik atuarfimmi ilinniartitsisuminnut ataqqinninneq ajorput aamma kammalaatiminnut 

pissuserissaarnissartik ajornartorsiutigisarpaat. Tamannalu ingerlatiinnaraanni 

inersimasunngornermi ajornartorsiorneq pilersarpoq. 

 

Taamaattumik perorsaaneq pingaarutilerujussuuvoq, maani Inatsisartuni tamanna susassaraarput.  

Ajornartorsiut eqqartortariaqarparput, soorlumi atuarfimmi ilinniartitsisut ukiorpaalunni tamanna 

nipituuliuutigereeraluaraaat. Qitornagut atuarnerminni tusarnaarneq ajorput aamma 

ataqqinnigatik pissusilersortarput. Iliuuseqarfigisariaqarparput. Amerlavallaat katattarpagut 

iliuuseqannginnitsigut. Isumaga naapertorlugu arlariinnik iliuuseqartariaqarpugut.  

 

Aallaqqaapput angajoqqaat saattariaqarpagut qitornaasa inunngunnginnerini, taamaaliinnartoq 

perorsaalluarnissamut ileqqussat najoqqutassallu inissereersinnaassagatsigit. 

 

Tulliatut Naalakkersuisut perorsaariaatsit pillugit naqitanik assigisaannillu 

saqqummersitsisariaqarput kikkunnullu tamanut takusassiaralugit nittartakkat imaluunniit 

qarasaasiani inuit naapittarfii atorlugit.  

 

Pingajussaatut taava inersimasut tamarmik maligassiuisariaqarput - minnerunngitsumik uangut 

maani inimiittugut. Immitsinnut ataqqilluta pissusilersorfigisariaqarpugut, 

isumaqatigiinngikkaluaruttaluunniit.  

 

Demokraatini isumaqarpugut inuiaqatigiinnik arriikaluamik patajaatsumilli 

namminersulivinnissamut ingerlasunik pilersitsinermi tunngavissaq tassaasoq angerlarsimaffiit 

ataatsiakkaat.  Tassani nunami maani ataatat anaanallu ataasiakkaarlutik tamarluinnarmik 

akisussaaffigaat qitornatik perorsassallugit ileqqorissaartussanngorlugit 

ataqqinnittussanngorlugillu, immikkut tamarmik inuiaqatigiinni akuuffigisaminni 

suleqataasussanngorlugit.  

 

Inuttut ajornartorsiuterpassuit, atornerluinerit, aappariittut ajornartorsiutit ilaalu ilallugit 

aallartinnerannut pissutaasarput iluamik perorsarneqarsimannginneq taamaattumik ilismaneq 

ajorpaat allanut qanoq pissusilersornissaq.  

 

Taamaattumik pingaartorujussuuvoq Inatsisartuni perorsaaneq  tutsuviginiartariaqarmassuk. 

Uani siunnersuutinni iliuuserineqarsinnaasut marlussuit tikkuarpakka, qularinngilara partiit 

Naalakkersuisullu isumassarsianik suli amerlanerusunik saqqummiussisinnaajumaartut. 

 

Qujanaq oqaaseqarama.  

 

 

 


